
STRUKOVNI KODEKS ATUS-a BiH 
 
 

Član 1. 
Ovaj kodeks je zapis najvažnijih strukovnih načela i pravila kojih se pridržavaju 
Učiteljii skijanja i  snowboarda (u daljem tekstu: skijanja) BIH pri obavljanju svog 
posla u vaspitno-obrazovnom procesu. 
 

Član 2. 
Opće načelo po kojem se mora ponašati svaki učitelj skijanja je da svoje poslove 
obavlja u skladu sa pozitivnim propisima , općim moralnim načelima i pravilima 
ATUS-a BiH. 
 

Član 3. 
Čuvanju ugleda lika učitelji skijanja treba da pomogne svaki pojedinac kako 
svojim stručnim znanjem tako i primjernim i korektnim ponašanjem na terenu gdje 
obavlja svoj vaspitno-obrazovni rad, kao i na svim ostalim mjestima, s tim da 
primjerno ponašanje zahtjeva od svojih učenika, rekreativaca i takmičara koje 
podučava i trenira. 
Svojom spoljašnosti , poštovanjem reda i tačnosti kao i svojim ponašanjem učitelj 
skijanja mora pridobiti povjerenje učenika, rekreativaca i takmičara, njihovih 
roditelja, kao i uže i šire društvene okoline u kojoj obavlja svoj posao. 
 

Član 4. 
Učitelj skijanja mora svojim ličnim nastojanjima ispunjavati sve dužnosti koje mu 
nalaže status sportskog radnika i paziti na ugled svoje struke. 
 

Član 5. 
Odnos učitelja prema svojim kolegama mora biti lojalan, korektan i zasnovan na 
međusobnom uvažavanju. 
Pomoć koju učitelji pružaju jedni drugima mora biti čast i dužnost. 
 

Član 6. 
Učitelj se mora neprestano strukovno, tehnički i idejno unapređivati, te brinuti za 
svoje opšte obrazovanje i utisak. 

Član 7. 
Učitelji skijanja ličnim primjerom utiču na ponašanje članova grupe koju 
podučavaju kao i drugih skijaša. 
 
Prilikom pridržavanja reda i sigurnosti na skijalištu dužni su poštovati pravila 
ATUS-a BiH, pravila drugih skijaških organizacija (SSS, ISIA, IVSI, IVSS, FIS), 
važeće zakone o redu i sigurnosti na skijalištu, kao i druge pravne akte i uputstva 
koji se odnose na skijalište, upozoravati upravu na opasnosti i nedostatke na 
skijalištu, na zahtjev redara, spasilaca ili žičara pomagati prilikom nesreće ili 
opasnosti, upozoriti druge skijaše na nepravilnosti i postupati samo zaštitno. 

Član 8. 
U slučaju nezgode dužni su u okviru svog znanja i mogućnosti pomagati 
unesrećenima tako da: 

• osiguraju mjesto nesreće do dolaska spasilačke službe 
• se pobrinu da je obaviještena spasilačka služba. 
• prikupe potrebne podatke i njih proslijede spasiocima i drugim 

odgovornim službama. 
Ukoliko su prisustvovali nezgodi dužni su ostati na licu mjesta do dolaska lica 
koja su zadužena za red i bezbjednost na skijalištu. Dužni su se legitimisati iako 
nisu neposredno učestvovali u nezgodi. 
 

Član 9. 
Dužni su podučavati skijanje u duhu školskog nacrta, i po dogovorenoj metodici 
ATUS-a BiH, te postupati po tome svjesno i odgovorno. 
 

Član 10. 
Ukoliko su ispunili uslove za dobijanje licenci za podučavanje (pravilnik ATUS-a 
BiH o stjecanju zvanja) imaju pravo koristiti pogodnosti koje proističu na osnovu 
licenci (popusti na žičarama, kupovina opreme) za ličnu upotrebu. 
 

Član 11. 
Dužni su učestvovati na obaveznim strukovnim seminarima i ispunjavati druge 
obaveze, u skladu sa pravilima ATUS-a BiH. 
 

Član 12. 
Učitelji i drugi stručni kadrovi (direktor ski škole…) moraju paziti na svoj ugled i 
ugled organizacije kojoj pripadaju, zato dok podučavaju dužni su nositi znak 
ATUS-a BiH i ski škole kojoj pripadaju. 
 

Član 13. 
Direktor ski škole je odgovoran pred ATUS-om BiH za izbor kadrova koji se bave 
neposrednim podučavanjem, kao i za njihovu stručnu i moralnu sposobnost. 
 

Član 14. 
Direktor ski škole je dužan da organizuje ispit znanja (ski test) i polaznike 
rasporediti u što homogenije grupe, prema uzrastu, znanju skijanja i fizičkim 
sposobnostima. 
  

Član 15. 
Učitelj određuje početak i kraj nastave, zborno mjesto i ostale značajne 
informacije i pri tome uzima u obzir vremenske i druge uslove na skijalištu. 
 

Član 16. 
Direktor ski škole vodi računa i dogovara se prije početka nastave posebno sa 
pojedinim učiteljima koji vode grupe gdje će se izvoditi nastava i kakav je program 
nastave. 
 

Član 17. 
Ukoliko direktor ski škole primijeti nepravilnosti u radu grupe (izvođenju nastave), 
dužan je na to upozoriti učitelja. 

Takvo bi upozorenje trebalo biti diskretno i taktično da ne narušava ugled učitelja 
pred polaznicima. 
 

Član 18. 
Prije početka  nastave u inostranstvu vođa grupe je dužan o tome obavijestiti 
lokalnu školu skijanja (ski centar). 

 
Član 19. 

Vođa grupe u inostranstvu i zemlji dužan je da se stara da ne dođe do 
zloupotrebe strukovnih legitimacija za dobijanje neovlaštenih popusta i drugih 
pogodnosti ili do neprimjerenog ponašanja stručnih kadrova ili polaznika. 

 
Član 20. 

Odgovornost učiteljra skijanja prema polaznicima proističe iz njihove dužnosti da 
ih sigurno i uspješno podučava skijanju, kao i pravila ponašanja na skijalištu. 
 

Član 21. 
Učitelj je dužan da vodi računa o sigurnosti članova svoje grupe za vrijeme 
trajanja nastave a posebno o djeci i početnicima. Briga o djeci počinje od trenutka 
preuzimanja do trenutka predaje odrasloj osobi (roditeljima, starateljima). 
 

Član 22. 
Prije početka skijanja (nastave) učitelj je dužan: 

• izabrati lako i sigurno dostupno zborno mjesto, a po završenoj nastavi 
osigurati put nazad. 

• provjeriti opremu polaznika i osigurati da se nedostaci otklone. Ukoliko 
ne može sam, polaznika treba poslati u odgovarajući servis za popravku 
opreme. 

• upoznati polaznike sa načinom rada, programom nastave i ponašanjem 
na skijalištu (pravila FIS), zahtijevati poštovanje istih i osigurati 
odgovarajuću disciplinu. 

• izabrati odgovarajući teren za nastavu s obzirom na vremenske i snježne 
uslove na skijalištu, kao i znanje polaznika. Težina terena mora 
odgovarati sposobnostima najslabijeg skijaša u grupi. 

• prije početka nastave upoznati se sa skijalištem, ukoliko ga ne poznaje. 
• po mogućnosti biti opskrbljen opremom za prvu pomoć i odstranjivanje 

tehničkih nedostataka na opremi za skijanje. 
 

Član 23. 
Za vrijeme nastave učitelj je dužan: 

• prilagoditi način vožnje i podučavanja znanju polaznika, snježnim i 
drugim uslovima na skijalištu. 

• polaznika koji svojim znanjem bitno zaostaje za ostalima po mogućnosti 
premjestiti u drugu grupu. Ukoliko to nije moguće, mora mu odrediti takve 
vježbe koje odgovaraju njegovom znanju i osiguravaju sigurnu vožnju. 

• poštovati pravila FIS i ponašati se u skladu sa njima. 
• da se stara da skijanje protekne bezbjedno. 
• starati se za bezbjednu i odgovarajuću upotrebu naprava na skijalištu. 

Član 24. 

Učitelj je dužan prekinuti nastavu: 
• uslijed neodgovarajućih vremenskih uslova koji smanjuju bezbjednost 

skijanja. 
• uslijed premora članova grupe i drugih okolnosti koje onemogućavaju 

bezbjedno skijanje (prezasićenost, gubitak koncentracije). 
• uslijed povrede člana grupe ili drugog skijaša kome je potrebna pomoć. 

 
 

Član 25. 
Učitelj je dužan da obezbjedi odgovarajuće ponašanje grupe. 
Mora spriječiti nesportsko, nedisciplinovano i neetično ponašanje polaznika, 
krađe i druge kažnjive radnje, vikanje, uništavanje inventara i slično. 
Posebno mora obratiti pažnju na odgovarajuće ponašanje djece i maloljetnika, 
kod kojih može očekivati nezrelost i mladalačku lakomislenost, i ličnim primjerom 
im skretati pažnju na dolično ponašanje. 
 

Član 26. 
U slučaju kršenja navedenih odredbi se izriču slijedeće sankcije: 

•  opomena. 
• javna opomena. 
• opomena pred isključenje. 
• oduzimanje licence. 
• zabrana izdavanja licence za 1 ili 2 godine. 
• isključenje iz ATUS-a BiH 
• nadoknada štete ili protiv pravno stečene koristi. 

 
Član 27. 

 Sankcije se izriču posle postupka koji preduzima nadzorna komisija ATUS-a 
BiH. 

 
 
 
 
 
 

Usvojeno na zasjedanju Konferencije ATUS-a BiH 17.decembra 2006. godine. 
 


